MINUTI

KAMRA TAD-DEPUTATI

IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 22

L-Erbgħa, 2 ta’ Ġunju 2010

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fil-10:48 a.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Robert Arrigo; l-Onor. Philip Mifsud; l-Onor. David Agius (sostitut); l-Onor. Chris Agius (sostitut); l-Onor. Charlò Bonnici (sostitut); u l-Onor. Noel Farrugia (sostitut) kienu preżenti.

Kienu preżenti wkoll l-Onor. Austin Gatt (Ministru għall-Infrastruttura, Trasport u Komunikazzjoni) u l-Onor. Tonio Fenech (Ministru tal-Finanzi, l-Ekonomija u Investiment).

TALBA

L-Iskrivana qalet it-talba.

MINUTI

Il-Minuti tal-Laqgħa Nru. 21 li saret fit-12 ta’ Mejju, 2010 ġew konfermati. 

MATTERS ARISING
Fid-dawl tal-ħames laqgħat li saru dwar ir-rapport ta’ PricewaterhouseCoopers intitolat “Malta Shipyards – Investigation into the financial loss on the FHT projects” iċ-Chairman ippreżenta din l-istqarrija konklussiva:

STQARRIJA KONKLUSSIVA U TALBA LILL-AWDITUR ĠENERALI MILL-KUMITAT TAL-FINANZI PUBBLIĊI WARA L-LAQGĦAT LI SARU DWAR IR-RAPPORT “‘MALTA SHIPYARDS -  INVESTIGATION INTO THE FINANCIAL LOSS OF THE FHT PROJECTS, 14TH SEPTEMBER, 2009”.  

Bejn April u Mejju, 2010 il-Kumitat tal-Finanzi Pubbliċi għamel laqgħat estensivi biex janalizza r-rapport “Malta Shipyards -  Investigation into the financial loss of the FHT Projects, 14th September, 2009” imħejji minn PricewaterhouseCoopers (PWC) fuq talba tal-bord tad-diretturi tal-Malta Shipyards Ltd.  

Ir-Rapport ta’ PWC jitratta l-kuntratt ta’ konverżjoni li Malta Shipyards Ltd  ikkonkludiet fid-9 ta’ Marzu, 2006 ma’ Fairmount (wara magħrufa bħala Fairstar) Heavy Transport (FHT) biex tikkonverti żewġ braken mixtrija fin-Norveġja, il-Fjord u l-Fjell, f’inġenji tal-baħar self propelled u semi-submersible.

Fil-bidu, l-inkarigu li ngħata lil PWC datat 10 ta’ April 2008,  kien għal eżami tal-kuntratt tal-inġinerija u xiri ta’ materjal u servizzi marbuta ma’ din il-konverżjoni tal-Fjord li ngħata lil MSC (Europe) Ltd.  Wara dan, fuq struzzjonijiet tal-Gvern, l-inkarigu ġie estiż biex jinvestiga l-operat tal-kuntratt u t-telf finanzjarju li rriżulta fir-rigward tal-konverżjoni kollha tal-Fjord (19 ta’ Mejju 2008) u tal-Fjell (6 ta’ Ottubru 2008).

Waqt il-laqgħat tal-PAC, ir-rappreżentanti ta’ PWC taw dettalji estensivi u tweġibiet komprensivi għall-mistoqsijiet li saru mill-membri tal-PAC rigward l-investigazzjonijiet.

L-istampa li ħarġet tax-xogħol li sar fuq il-kuntratti tal-Fjord/Fjell kienet inkwetanti għall-aħħar.  Evidenza ta’ tmexxija ħażina ħafna, jew agħar, tfaċċaw sew fil-mod kif kien negozjat il-kuntratt, u fil-mod kif kien implimentat, inkluż il-possibilità li l-ogħla livell tal-management tal-kumpanija seta’ żvijja lill-bord tad-diretturi.

Waqt is-smiegħ tax-xhieda, ħareġ ukoll li l-bord tal-Malta Shipyards kien ikkummissjona rapport fuq il-kuntratti tal-Fjord u l-Fjell (mill-Inġinier Cardona) li skont l-informazzjoni li ngħatat ma aċċettax l-inkarigu; u li fl-FHT, azzjonisti li jirrappreżentaw interessi ta’ nies li xtraw sehem fil-kumpanija fl-istess żmien li l-kuntratti tal-Fjord u l-Fjell kienu qed jiġi ffirmati ma’ Malta Shipyards, qed jieħdu passi legali fil-qrati fl-Olanda kontra l-azzjonisti oriġinali.  Fost il-protagonisti f’dan il-każ hemm il-persuna li ffirma l-kuntratt tal-Fjord u l-Fjell ma’ Malta Shipyards, u li qed ikun imfittex għal danni fuq bażi ta’ negliġenza u tmexxija ħażina ħafna, u għal ammont li jitla’ għal €43.6 miljun li jkopri ż-żmien li fih il-kuntratt tal-Fjord kien qed ikun implimentat f’Malta Shipyards.  S’issa ma sar l-ebda stħarriġ fuq kif dan jista’ jeffettwa lil Malta Shipyards jew lill-azzjonisti tagħha.  

L-investigazzjoni ta’ PWC segwiet it-termini ta’ riferenza li ngħatawlha biex tistabbilixxi kif il-kuntratti ta’ konverżjoni tal-Fjord u l-Fjell kienu esegwiti.  Dawn ma daħlux fil-mertu ta’ “għaliex” l-affarijiet ġraw kif ġraw.  Minkejja dan, anke fit-termini tar-riferenza li ngħataw, PWC iltaqgħu ma’ nuqqas serju ta’ informazzjoni meħtieġa biex jagħmlu xogħolhom.  F’risposta għal talba li saritilhom waqt laqgħat tal-PAC, għamlu sommarju tal-iktar biċċiet ta’ informazzjoni importanti li ma sabux fil-proċess tax-xogħol li għamlu fuq dan l-inkarigu.

F’dawn iċ-ċirkostanzi, huwa xieraq li l-PAC jitlob lill-Awditur Ġenerali biex abbażi ta’ dak kollu li ġie diskuss u spjegat fil-laqgħat tal-Kumitat għall-Kontijiet Pubblici u r-rapport ta’ investigazzjoni sottomess minn PWC:

*jeżamina u jassessja l-perspettiva aktar wiesgħa ta’ kif l-awtoritajiet responsabbli mis-sorveljanza (fil-livell ta’ Amministrazzjoni Pubblika) operaw jew kellhom joperaw;

*jevalwa fid-dawl ta’ dak rapportat il-kontabilità personali u amministrazzjoni jew politika għall-kuntratt tal-Fjord u l-Fjell;

*jagħmel rakkmandazzjonijiet rigward titjib għall-futur fil-prattiċi tas-superviżjoni amministrattiva u politika fuq proġetti amministrati minn entitajiet pubbliċi jew aġenziji tal-gvern;

*rigward opportunitajiet li jistgħu jeżistu, jekk jeżistu, biex il-Gvern Malti jieħu kumpens bħala azzjonista tal-Malta Shipyards għal telf li rriżulta minn xi nuqqasijiet kuntrattwali jew maniġerjali li setgħu rriżultaw minn xi influwenzi li ma kenux f’lokhom u li setgħu saru fuq il-management ta’ Malta Shipyards fit-twettiq tal-prjoġetti tal-Fjord u l-Fjell u dan primarjament fid-dawl ta’ kwestjonijiet litiġjużi bejn l-azzjonisti tal-Fairmount kif qed jiżvolġu barra minn Malta.
Peress li ma kienx hemm qbil mal-istqarrija, iċ-Chairman għadda sabiex ipoġġiha għall-vot.  Il-Kumitat ivvota hekk:

Wara li ċ-Chairman iddikjara li l-mozzjoni ma kenitx għaddiet bi tliet voti favur u erba’ voti kontra, l-Onor. David Agius oġġezzjona u qal li l-mozzjoni ma kenitx għaddiet b’żewġ voti favur u erba’ voti kontra u dan għaliex l-Onor. Noel Farrugia ma setax jivvota minħabba li l-Kamra ma kenitx avvżata bis-sostituzzjoni għall-Onor. Helena Dalli.
Iċ-Chairman qal li jħalliha għall-iSpeaker sabiex jivverifika hu u ddikjara li l-mozzjoni ma kenitx għaddiet b’erba’ voti kontra u tnejn favur.

RAPPORT ANNWALI TAL-AWDITUR ĠENERALI GĦAS-SENA 2008:

I. ANALYSIS OF THE FINANCIAL REPORT 2008 B’MOD PARIKOLARI:

A. PUBLIC DEBT 

B. LETTERS OF COMFORT/BANK GUARANTEES (CONTINGENT LIABILITIES – 2008) 

Il-Kumitat stieden lis-Sur Anthony Mifsud, Awditur Ġenerali,  sabiex jieħu parti fil-Kumitat.

Is-Sur Alfred Camilleri, Segretarju Permanenti fil-Ministeru tal-Finanzi, l-Ekonomija u Investiment, is-Sur Noel Camilleri, Direttur Ġenerali tat-Teżor u s-Sur Mark Borg, Direttur Ġenerali (Budget Affairs) fil-Ministeru tal-Finanzi, l-Ekonomija u Investiment ħadu sehem fil-Kumitat fejn sarulhom xi mistoqsijiet dwar ir-rapport imsemmi. 

Iċ-Chairman talab lis-Sur Noel Camilleri sabiex jagħti lill-Kumitat comparitive list ta’ kemm għamel dejn il-gvern fl-ewwel erba’ xhur tal-2009 imqabbel mal-erba’ xhur tas-sena 2010.  

Il-Kumitat talab lis-Sur Alfred Camilleri sabiex jibgħat informazzjoni lill-Kumitat dwar:

· Għal-liema skop saru l-garanziji bankarji u l-letters of comfort li għamel il-gvern favur il-Korporazzjoni Enemalta.  

· Dettalji ta’ kif imxew il-contingent liabilities u r-raġunijiet għalfejn.

· Lista komprensiva ta’ fejn qegħdin isiru l-cuts fl-ispiża pubblika.
· Lista tal-quangos li turi taħt fejn jaqgħu.

Il-Kumitat temm id-diskussjoni dwar dawn l-items.
Fn-12:17 p.m. iċ-Chairman aġġorna l-Kumitat għal data u b’aġenda li jiġu kommunikati aktar tard.

